
					ఈ పుట అచ్చుదిద్దబడ్డది




	ఉ.	
పాయక తమ్మిగద్దె ననపాయసుఖోన్నతి నుండి దేవతా

నాయకముఖ్యులున్ మునిజనప్రవరుల్ గొలువన్ జగంబు ల

త్యాయతలీల నేలుచతురాననుఁ డాదరణైకబుద్ధి దీ

ర్ఘాయురభీప్సితార్థము లుదారత మాకు నొసంగుఁగావుతన్.

	శా.	
పాణిద్వంద్వము మోడ్చి మ్రొక్కిడుదు శుంభద్బంభరీవేణికిన్

మాణిక్యాంగదమేఖలావలయసమ్యగ్భూషణశ్రేణికిన్

వీణాపుస్తకపాణికిన్ సురుచిరోర్వీభృళన్నిభశ్రోణి క

క్షీణక్షేమకటాక్షరక్షితమహాగీర్వాణికిన్ వాణికిన్.

	చ.	
కరములఁ దోయిలించి కుతుకంబున నిచ్చలుఁ బ్రస్తుతింతు భా

స్వరగుణవంతునిన్ సకలసత్కవిజాలవనీవసంతునిం

జిరకరుణానిశాంతుని విశిష్టజనావనసుప్రశాంతునిన్

సుగతరుమంజరీనిభయశోహరిదంతుని నేకదంతునిన్.

	చ.	
ముదమునఁ గేలుఁదామరలు మోడ్చి నమస్కృతు లాచరింతు బ

ల్లిదుఁ డగు దెందులూరికులలింగయసద్గురునాథమౌళికిన్

సదమలశీలికిం ద్రిపురసంహరపాదసరోరుహాళి కు

న్మదపరవాదిమండలత మస్సముదాయమయూఖమాలికిన్.



	 8







	సీ.	
గురుతరకౌండిన్యగోత్రవిఖ్యాతుండు, బయ్యనామాత్యుఁ డేప్రభునితాత

నిరతాన్నదానవర్ణితయశస్సాంద్రుండు తిమ్మనసచివుఁ డేధీరుతండ్రి

ఘనులు జగ్గనయు సింగనమంత్రియును నరసన్నయు నేధన్యుననుజవరులు

తిమ్మయాఖ్యుఁడ నేఁ బ్రథితులు సింగనయు జగ్గనయు సూరనయు నేయనఘుసూను



	 







	తే.	
లతులమతి రాజమాంబ యేయధిపుజనని, యతిపతివ్రత లక్ష్మీ యేచతురురాణి

యట్టిశ్రీకూచిమంచివంశాభిచంద్రు, మజ్జనకు గంగనామాత్యు మదిఁ దలంతు.

	తే.	
వ్యాస వల్మీకభవ కాళిదాస మాఘ, చోర భారవి బాణ మయూర భోజ

దండి భవభూతి ముఖ్యవిద్వత్కవీంద్ర, శేఖరుల నెంతుఁ గావ్యసంసిద్ధికొఱకు.

	ఉ.	
నామది నెప్పుడుం దలఁతు నన్నయఁ దిక్కన నెఱ్ఱపెగ్గడన్

భీమకవీంద్రు భాస్కరుని వీరకవీంద్రుని రంగనాథునిన్

సోమునిఁ బోతసత్కవిని సువ్రతు లై బహుళాంధ్రకావ్యముల్

నేమ మెలర్పఁ జెప్పి యవని న్నుతి గన్నమహానుభావులన్.

		 ఈ పేజీలో చివరి మార్పు 22 నవంబరు 2022న 10:04కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

